
Հարգելի՛  պարոն Մանուկյան, 

 ի պատասխան Ձեր 08.04.2024թ. հ. 11/04 գրության՝ տեղեկացվում է. 
 Համաձայն «Բազմաբնակարան շենքի կառավարման մասին» օրենքի 6-րդ 
հոդվածի՝ բազմաբնակարան շենքի շինությունների սեփականատերերին ընդհանուր 
բաժնային սեփականության իրավունքով պատկանում են շենքը կրող 
կառուցվածքները, շենքի միջհարկային ծածկերը (առաստաղները, հատակները), 
նկուղները, ձեղնահարկը, տեխնիկական հարկերը, տանիքը, ինչպես նաև մեկից 
ավելի շինություններ սպասարկող և բազմաբնակարան շենքի միասնական 
ամբողջական սպասարկման համար նախատեսված մուտքերը, 
աստիճանավանդակները, աստիճանները, վերելակները, վերելակային և այլ հորերը, 
մեխանիկական, էլեկտրական, սանիտարատեխնիկական և այլ սարքավորումներն ու 
տարածքները, որոնք օրենքով նախատեսված կարգով չեն հանդիսանում այլ անձանց 
սեփականություն: Նույն օրենքի 11-րդ հոդվածի 1-ին մասի համաձայն՝ ընդհանուր 
բաժնային սեփականության կառավարման բարձրագույն մարմինը շինությունների 
սեփականատերերի ժողովն է (այսուհետ` ժողով), որին պատկանում է 
բազմաբնակարան շենքի ընդհանուր բաժնային սեփականության կառավարման 
բնագավառում ցանկացած հարցի լուծման իրավունքը, բացառությամբ այն հարցերի, 
որոնք, նույն օրենքի համաձայն, համարվում են կառավարման մարմնի բացառիկ 
լիազորությունը: 7-րդ մասի «դ» և «և» կետերով սահմանված կարգով ժողովին է 
վերապահված  ընդհանուր բաժնային սեփականության անշարժ գույքի օտարման 
կամ գրավ դնելու մասին որոշումների ընդունումը կամ ընդհանուր բաժնային 
սեփականություն հանդիսացող անշարժ գույքի մի մասի առանձնացման, դրա 
օտարման, գրավադրման մասին որոշումների ընդունումը: Նշված որոշումները 8-րդ 
կետով սահմանված կարգով  սեփականատերերն ընդունում են միաձայն: 7-րդ մասի 
«ը» և «թ» կետերով սահմանված կարգով ժողովին է վերապահված ընդհանուր 
բաժնային սեփականության անշարժ գույքի առանձնացված մասի անհատույց 
օգտագործման հանձնելու մասին որոշման ընդունումը և ընդհանուր բաժնային 
սեփականության անշարժ գույքի առանձնացված մասի հատուցմամբ օգտագործման 
տրամադրելու մասին որոշման ընդունումը: Նշված որոշումները 8-րդ կետով 
սահմանված կարգով  սեփականատերերն ընդունում են կեսից ավելիով: 

